
23 noyabr 2022-ci il, çərşənbə2
Prezidentin Mətbuat 
Xidmətinin məlumatı
Noyabrın 22-də İsrail Dövlətinin Prezidenti İsxak 

Hersoq Azərbaycan Respublikasının Prezidenti İlham 
Əliyevə zəng edib.

İsxak Hersoq İsraildə Azərbaycan səfirliyinin açılması 
barədə qərara görə Prezident İlham Əliyevə təşəkkürünü 
bildirib və qeyd edib ki, bu, İsrail üçün mühüm dost ölkə və 
strateji tərəfdaş olan Azərbaycanla çox gözəl münasibətlərdə 
irəliyə doğru böyük bir addımdır. 

Prezident İlham Əliyev telefon zənginə görə İsrail 
Dövlətinin Prezidenti İsxak Hersoqa minnətdarlığını bildirib. 

Dövlətimizin başçısı qeyd edib ki, İsraildə Azərbaycan 
səfirliyinin açılması barədə qərar iki ölkə arasında dostluq 
əlaqələrini daha da gücləndirir. 

Telefon söhbəti zamanı İsrail–Azərbaycan əlaqələrinin 
müxtəlif aspektləri müzakirə edilib, gələcək təmaslar barədə 
fikir mübadiləsi aparılıb.

Bakı şəhərinin Nərimanov rayonu ərazisində 
avtomobil yollarının yenidən qurulması işlərinin 

davam etdirilməsi ilə bağlı bəzi tədbirlər haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyası-

nın 109-cu maddəsinin 32-ci bəndini rəhbər 
tutaraq qərara alıram:

1. Bakı şəhərinin Nərimanov rayonu 
ərazisində avtomobil yollarının yenidən qu-
rulması işlərinin davam etdirilməsi məqsədilə 
“Azərbaycan Respublikasının 2022-ci il 
dövlət büdcəsində dövlət əsaslı vəsait qo-
yuluşu (investisiya xərcləri) üçün nəzərdə 
tutulan vəsaitin bölgüsü”nün 1.26.18-ci 
yarımbəndində göstərilmiş məbləğin 4,23 
milyon (dörd milyon iki yüz otuz min) ma-
natı Azərbaycan Avtomobil Yolları Dövlət 

Agentliyinə ayrılsın.
2. Azərbaycan Respublikasının Maliyyə 

Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin.

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 22 noyabr 2022-ci il

Sahibə Qafarova AİPA iclasında çıxış edib  

Kamboca Krallığına səfəri çərçivəsində ASEAN Parlamentlərarası 
Assambleyasının (AİPA) 43-cü Baş Assambleyasının birinci plenar 
iclasında çıxış edən Milli Məclisin Sədri Sahibə Qafarova  öncə 
dəvətə və qonaqpərvərliyə görə təşəkkürünü bildirib. Sahibə xanım   
Azərbaycanın  Cənub-Şərqi Asiya ölkələri ilə münasibətlərinə böyük 
əhəmiyyət verdiyini və onlarla ikitərəfli və çoxtərəfli əməkdaşlığın 
daha da dərinləşməsinə çalışdığını diqqətə çatdırıb.

O, ASEAN-a üzv dövlətlərin 
parlamentariləri ilə əlaqələrin 
möhkəmləndirilməsinin mövcud 
münasibətlərdə mühüm  rol oyna-
yacağını, ölkələrimiz və xalqları-
mız arasında əməkdaşlığın daha 
da genişləndirilməsinə  xidmət 
edəcəyinə, sülh, həmrəylik və da-
vamlı inkişafa  fayda verəcəyinə  
əminliyini ifadə edib.

Parlamentin Sədri  bildirib ki, 
Cənubi Qafqaz regionunda Şərqlə 

Qərbin kəsişməsində yerləşən 
Azərbaycan qədim dövlətçilik 
ənənələrinə malikdir. Bu ənənələrə 
əsaslanaraq, Azərbaycan xalqı 
1918-ci ildə müsəlman Şərqində 
ilk Demokratik Parlament Respub-
likasını yaratdı. Elə həmin il Qərb 
ölkələrinin əksəriyyətini qabaqlayan 
Azərbaycan qadınlara səsvermə hü-
ququ verdi. Təəssüf ki, Azərbaycan 
Xalq Cümhuriyyəti cəmi 23 ay yaşa-
dı. Nəhayət, 1991-ci ildə Azərbaycan 

öz müstəqilliyini bərpa edə bildi və 
bu, ölkəmizin tarixində yeni dövrün 
başlanğıcı oldu. 

S.Qafarova hazırda  
Azərbaycanın  beynəlxalq hü-
ququn norma və prinsiplərinə 
əsaslanan müstəqil siyasət apar-
masından söhbət açıb və bildi-
rib ki, bərabərlik, qarşılıqlı etimad 
və faydalı əməkdaşlıq ikitərəfli 
və çoxtərəfli münasibətlərin inki-
şafının ən vacib elementləridir. 
Qed edib ki, Azərbaycan ener-
ji təhlükəsizliyinə töhfə verən və 
Şərqlə Qərbi birləşdirən nəqliyyat 
layihələrini həyata keçirən etibar-
lı tərəfdaşdır. Azərbaycan müxtəlif 
dini və etnik qrupların əsrlər boyu 
sülh və dostluq şəraitində birlikdə 
yaşadığı ölkədir. Multikultura-
lizm  xalqımız üçün həyat tərzidir. 
Müxtəlif mədəniyyətlərə, dinlərə  
və irqlərə hörmət Azərbaycan xal-
qının mənəvi dəyərlərinin ayrıl-
maz hissəsidir. Beynəlxalq birliyin 
məsuliyyətli üzvü olan Azərbaycan 
qlobal sülhə, əməkdaşlığa və inkişa-
fa töhfə vermək üçün əlindən gələni 
edir. Azərbaycan COVID-19 kimi 
ümumbəşəri  problemin həllində 
qlobal həmrəyliyin gücləndirilməsi 
üçün irəli sürdüyü təşəbbüslərlə 
BMT-dən sonra dünyanın ikinci ən 
böyük təşkilatı olan Qoşulmama 
Hərəkatına uğurla sədrlik edir.

Azərbaycan  Prezidenti  cənab 
İlham Əliyevin  Qoşulmama 
Hərəkatının sədri kimi hərəkatın 
parlamentləri arasında  ölçüsünün 
inkişaf etdirilməsi təşəbbüsünü 
irəli sürdüyünü qeyd edən spiker 
bunu ölkəmizin parlamentlərarası 
əməkdaşlığın qlobal miqyasda 
əhəmiyyətinə verdiyi önəmin sü-

butu kimi qiymətləndirib. Deyib 
ki,  Qoşulmama Hərəkatının Par-
lament Şəbəkəsi 2021-ci ilin no-
yabrında Madriddə təsis olunub və 
ilk konfransını bu ilin iyun ayında 
Azərbaycanda keçirib. S. Qafarova  
qurumun sədri  olaraq bildirib ki, Par-
lament Şəbəkəsi AİPA da daxil ol-
maqla digər parlament təşkilatları ilə 
fəal əlaqə quraraq ümumi hədəflərə 
töhfə verməyə hazırdır.

Milli Məclisin Sədri  Ermənistanın 
30 ilə yaxın  müddətdə işğal altında 
saxladığı  Azərbaycanın beynəlxalq 
səviyyədə tanınmış ərazilərinin 20 
faizində törətdiyi vandalizmdən 
və beynəlxalq təşkilatların bu 
ədalətsizliyə laqeyd münasibətindən 
söhbət açıb.  Beynəlxalq təşkilatların, 
o cümlədən, BMT Təhlükəsizlik 
Şurasının erməni qoşunlarının 
Azərbaycan ərazilərindən çıxarıl-
masını tələb edən çoxsaylı qətnamə 
və qərarları yerinə yetirilmədiyindən 
təəssüfləndiyni bilidirib.  Ardınca 
2020-ci ildə Azərbaycanın öz ərazi 
bütövlüyünü, beynəlxalq hüquq nor-
malarını və tarixi ədaləti bərpa etdi-
yini, BMT TŞ-nin qətnamələrini özü 
yerinə yetirdiyini vurğulayıb.

Hazırda həmin ərazilərdə ge-
nişmiqyaslı yenidənqurma işlərinin 
aparıldığını diqqətə çatdıran par-
lamentin Sədri  xatırladıb ki,  
Ermənistan destruktiv mövqe nüma-
yiş etdirərək , sülh müqaviləsini im-
zalamaqdan yayınır: “Ermənistan bu 
cür hərəkətlərdən çəkinməli və sülh 
sazişinin imzalanması üçün real ad-
dımlar atmalıdır. Çünki bu, regionda 
uzunmüddətli sülh və sabitliyi təmin 
etməyin yeganə yoludur”.

Əliqismət BƏDƏLOV, 
“Xalq qəzeti”

İşğaldan azad edilmiş ərazilərdə məsələlərin 
mərkəzləşdirilmiş qaydada həlli ilə 

bağlı Əlaqələndirmə Qərargahının ikiillik 
fəaliyyətinin yekunlarına dair iclası keçirilib

Noyabrın 22-də Azərbaycan Respublikası Prezidenti Administrasiyasının və Azərbaycan 
Respublikasının işğaldan azad edilmiş ərazilərində məsələlərin mərkəzləşdirilmiş qaydada 
həlli ilə bağlı Əlaqələndirmə Qərargahının rəhbəri Samir Nuriyevin sədrliyi ilə Qərargahın 
ikiillik fəaliyyətinin yekunlarına həsr olunan iclas keçirilib.

AZƏRTAC xəbər verir ki, icla-
sın gündəliyinə qərargahın ötən ikiillik 
fəaliyyətinin qiymətləndirilməsi və qarşıda 
duran yeni vəzifələr, Azərbaycan Respubli-
kası Prezidentinin 2022-ci il 16 noyabr tarixli 
Sərəncamı ilə təsdiq edilmiş “Azərbaycan 
Respublikasının işğaldan azad edilmiş 
ərazilərinə Böyük Qayıdışa dair Birinci Dövlət 
Proqramı”nın icrası ilə bağlı məsələlər, 
habelə əhalinin Laçın şəhəri, Zabux və Sus 
kəndləri də daxil olmaqla işğaldan azad 
edilmiş ərazilərə tezliklə qayıdışı ilə bağlı 
dövlətimizin başçısının tapşırıqlarının icrası-
na dair son vəziyyət və digər məsələlər daxil 
edilib. 

İclası giriş sözü ilə açan Qərargahın 
rəhbəri Samir Nuriyev Azərbaycan Respub-
likası Prezidentinin işğaldan azad edilmiş 
ərazilərə səfərləri zamanı, o cümlədən, La-
çın və Şuşa şəhərlərindəki son çıxışlarından 
irəli gələn tapşırıqlara toxunub. Qərargahın 
ötən ikiillik fəaliyyətinin nəticələrindən irəli 
gələrək, keyfiyyət, səmərəlilik, operativlik və 
dayanıqlılıq prinsiplərinin daim rəhbər tutul-
masının, qurumlararası əlaqələndirmə və 
əməkdaşlığın daha da gücləndirilməsinin, 
hər bir layihə ilə bağlı hərtərəfli plan-
laşdırma, proqnozlaşdırma və risklərin 
qiymətləndirilməsi işinin aparılmasının, 
habelə görülən işlərlə bağlı səmərəli nəzarət 
və monitorinq mexanizmlərinin əhəmiyyəti 
vurğulanıb.

Qərargahın rəhbəri ekosidə, urbisidə və 
etnosidə məruz qalmış ölkəmizin Prezident 
İlham Əliyevin rəhbərliyi ilə öz daxili imkanla-
rı ilə postkonflikt quruculuğunun dünya üçün 
nümunə olan uğurlu bir modelini ortaya qoy-
duğunu qeyd edib.

Sonra iclasda Əlaqələndirmə 
Qərargahının gündəliyində dayanan cari 
məsələlərlə bağlı məruzələr dinlənilib. 
“Azərbaycan Respublikasının işğaldan 
azad edilmiş ərazilərinə Böyük Qayıdışa 
dair Birinci Dövlət Proqramı”nın icrası ilə 
bağlı qarşıda duran vəzifələr, Azərbaycan 
Respublikası Prezidentinin tapşırıqları-
na uyğun olaraq Laçın şəhərinə, Zabux və 
Sus kəndlərinə əhalinin 2023-cü il ərzində 
qayıdışı istiqamətində görülən işlər barədə 
məlumat verilib. Bildirilib ki, dövlətimizin 
başçısının göstərişlərinə uyğun olaraq La-
çın ərazisinə dərhal bir neçə işçi qrupu 
ezam edilib və ərazidə minadan təmizləmə, 
inventarlaşdırma, ilkin qiymətləndirmə və 
layihələndirmə işlərinin ardınca genişmiq-
yaslı yenidənqurma və bərpa işləri artıq baş-
lanılıb.

Həmçinin “Azərbaycan Respublikasının 
işğaldan azad edilmiş ərazilərində 2022–
2026-cı illərdə “yaşıl enerji” zonasının ya-
radılması üzrə Tədbirlər Planı”nın icrası, 
ərazidə dayanıqlı enerji sisteminin qurulma-
sı, enerji və istilik təminatı məsələləri barədə 
məruzələr təqdim edilib. 

İclasın gündəliyinə uyğun olaraq, 
ərazilərdəki şəhərsalma məsələləri və 
planlaşdırma sənədlərinin hazırlanması 
ilə bağlı işlərin cari vəziyyəti müzakirə edi-
lib, Azərbaycan Respublikası Prezidentinin 
xüsusi nümayəndələri müvafiq ərazilərdə 
həyata keçirilən layihələrin icrasının gedişatı 
barədə məlumat veriblər.

Sonda Azərbaycan Respublikasının 
Prezidenti tərəfindən qarşıya qoyulmuş 
vəzifələrin icrası ilə bağlı zəruri tədbirlər 
müəyyən edilib və müvafiq tapşırıqlar verilib.

Ədliyyə işçilərinin peşə bayramı

22 Noyabr Ədliyyə İşçiləri Günündə  Ədliyyə Nazirliyinin və Ali 
Məhkəmənin rəhbərliyi, ədliyyə işçiləri və hakimlər Fəxri 

xiyabana gələrək ümummilli lider Heydər Əliyevin məzarını ziyarət 
ediblər, ulu öndərin abidəsi önünə əklil qoyublar. Akademik Zərifə xanım 
Əliyevanın məzarı önünə gül dəstələri düzülüb. Şəhidlər xiyabanında isə 
Vətən qurbanlarının əziz xatirəsi anılıb.

Nazirlikdə peşə bayramına 
həsr olunan təntənəli mərasimdə 
Azərbaycan ədliyyəsinin keçdiyi in-
kişaf yolundan bəhs olunub, bayram 
münasibətilə hazırlanmış film nüma-
yiş etdirilib.

Ədliyyə naziri Fikrət Məmmədov 
ədliyyə işçilərini təbrik edərək bildirib 
ki,  artıq üçüncü ildir bu bayram ölkə 
Prezidenti, müzəffər Ali Baş Koman-
dan İlham Əliyevin rəhbərliyi ilə Vətən 
müharibəsində qazanılmış parlaq 

Zəfərimizin bizlərə yaşatdığı yüksək 
qürur və sevinc hissi ilə qeyd olunur. 
Nazir ümummilli lider Heydər Əliyevin 
xalqımız və dövlətimiz qarşısında 
misilsiz xidmətlərindən, Azərbaycan 
ədliyyəsinə qayğısından bəhs edib. 

Fikrət Məmmədov daha sonra ulu 
öndərin sadiq davamçısı Prezident  
İlham Əliyevin rəhbərliyi ilə son 19 
ildə Azərbaycanın uğurla inkişaf et-
diyini, hərtərəfli davamlı tərəqqisinin 
və ərazi bütövlüyümüzün təmin edil-
diyini, dövlət başçısının rəhbərliyi 

və Birinci vitse-prezident   
Mehriban xanım Əliyevanın 
fəal iştirakı ilə torpaqlarımı-
zın sürətli bərpasını, soy-
daşlarımızın öz dədə-baba 
yurdlarına dönməyə başladı-
ğını qeyd edib. O, ədliyyə və 
məhkəmə sahəsində aparılan 
islahatlardan və tətbiq olunan 
yeniliklərdən danışılıb, sahə 
xidmətlərinə əlçatanlığın təmin 
olunması ilə bağlı görülən 
tədbirlədən də danışıb. 

Ali Məhkəmənin sədri  
Ramiz Rzayev ədliyyə 
işçilərini peşə bayramı günü 
münasibətilə təbrik edib, 
ədliyyə orqanlarının qanunun 
aliliyinin və insan hüquqla-
rının qorunmasında mühüm 

rolundan söz açıb. Konstitusiya 
Məhkəməsinin sədri Fərhad Abdul-
layev ədliyyə orqanlarının müasir 
çağırışlara uyğun uğurlu fəaliyyətini 
vurğulayıb.

QHT nümayəndələri Rauf  
Zeyni, Əliməmməd Nuriyev və Sa-
hib Məmmədov nazirliyin vətəndaş 
cəmiyyəti institutları ilə nümunəvi 
əməkdaşlığından məmnunluqlarını 
ifadə ediblər, ədliyyə işçilərinə xoş ar-
zularını çatdırıblar.

Aşkarlanmış minalarla bağlı sülhməramlılar və Türkiyə-Rusiya 
Birgə Monitorinq Mərkəzi məlumatlandırılıb

Sarıbaba yüksəkliyinin şimal istiqamətində qanunsuz erməni silahlı 
dəstələri tərəfindən basdırılmış piyada əleyhinə mina sahəsi barədə Rusiya 
sülhməramlılarının komandanlığı və Türkiyə-Rusiya Birgə Monitorinq Mərkəzi 
məlumatlandırılıb. Həmçinin mina sahəsinə baxış keçirilməsi üçün əraziyə dəvət 
olunublar.

Bu barədə AZƏRTAC-a Müdafiə Na-
zirliyinin mətbuat xidmətindən bildirilib.

Qeyd edək ki, noyabrın 21-də Sarı-
baba yüksəkliyinin şimal istiqamətində 
Ermənistanda istehsal edilmiş piyada 
əleyhinə mina sahəsi aşkarlanıb.

Baş prokuror Sumqayıt şəhərində 
vətəndaşları qəbul edib

Azərbaycan Respublikasının Prezidenti İlham Əliyevin tapşırıqlarına 
uyğun olaraq prokurorluq orqanları tərəfindən vətəndaşların qəbulu daim 
diqqətdə saxlanılaraq, onların ərizə və şikayətlərinin yerində dinlənilərək 
həll olunması üçün müvafiq tədbirlər görülür.

Baş Prokurorluğun mətbuat 
xidmətindən AZƏRTAC-a bildirilib ki, 
noyabrın 22-də Baş prokuror Kam-
ran Əliyev Sumqayıt şəhər prokuror-
luğunun inzibati binasında Sumqayıt 
şəhəri, Qubadlı və Abşeron rayonla-
rından olan vətəndaşları qəbul edib.

Qəbuldan əvvəl Baş prokuror 
xalqımızın ümummilli lideri Heydər 
Əliyevin şəhərin mərkəzində ucal-
dılmış abidəsini ziyarət edib, gül 
dəstələri düzərək əziz xatirəsini eh-
tiramla anıb, daha sonra isə Heydər 
Əliyev Mərkəzinə gələrək ümummilli 
liderin həyat və fəaliyyətinin müxtəlif 
illərini əks etdirən eksponat və 
fotoşəkillərlə tanış olub.

Qəbulda iştirak edən 53 
vətəndaşın müraciətində qaldır-
dıqları məsələlərin, o cümlədən, 
konkret cinayət işlərinin istinta-
qı və törədilmiş cinayətlər barədə 
məlumatların araşdırılması zamanı 

yol verilmiş qanun pozuntuları, mül-
ki xarakterli mübahisələrlə bağlı və 
sosial problemlərə aid müraciətlərin 
bilavasitə prokurorluqda və ya 
aidiyyəti icra orqanlarında operativ 
həlli üçün Kamran Əliyev müvafiq 
göstərişlər verib.

Qəbuldan sonra Baş prokuror 
Sumqayıt şəhər prokurorluğunda Qu-
badlı rayon, Sumqayıt şəhər və hərbi 
prokurorluqlarının əməkdaşlarının 
iştirakı ilə müşavirə keçirərək 
vətəndaşların müraciətlərinə ob-
yektiv baxılması və qəbulu işinin 
düzgün təşkili, ibtidai istintaqın 
hərtərəfli, tam və obyektiv aparılma-
sı, cinayətkarlığa qarşı mübarizənin 
daha da gücləndirilməsi ilə bağlı öz 
tövsiyələrini verib.

Daha sonra Baş prokuror Qubad-
lı rayon və Sumqayıt hərbi prokuror-
luqlarına getməklə orada yaradılmış 
iş şəraiti ilə tanış olub.

